
Gwerthusiad beirniadol a nodi’r camau addysgu a 

dysgu nesaf sy’n canolbwyntio ar astudiaeth achos 

dysgwr unigol neu grŵp o ddysgwyr, sy’n seiliedig 

ar ddigwyddiad beirniadol a arsylwyd. 

 

Cyflwyniad  

Bydd yr astudiaeth achos hon yn canolbwyntio ar ddigwyddiad critigol a arsylwyd yn ystod 

gwers fathemateg mewn ysgol gynradd yng Nghymru. Yn gyntaf, bydd manylion yr ysgol 

gynradd a’r dulliau methodoleg yn cael eu cyflwyno. Yn ail, bydd y digwyddiad critigol yn 

cael ei gysylltu gydag un o’r pedwar diben sy’n gysylltiedig â’r Cwricwlwm newydd. Yn 

drydydd, bydd y digwyddiad critigol yn cael ei werthuso'n feirniadol yn erbyn damcaniaethau 

dysgu perthnasol ac ymchwil ehangach. Yn olaf, bydd yr holl wybodaeth hyn yn cael ei 

defnyddio i awgrymu camau nesaf yn dilyn y digwyddiad critigol. Bydd casgliad yn amlinellu 

effeithiolrwydd defnyddio digwyddiadau critigol i ddatblygu arfer proffesiynol athrawon.  

Diffinnir digwyddiad critigol mewn addysg, fel digwyddiad annisgwyl tu fewn i gymuned 

ysgol, a gall digwyddiad critigol cael ei ddehongli fel her neu broblem sy’n digwydd yn ystod 

wers (Tripp, 1993; Joshi, 2018, t. 82). Gall athrawon dadansoddi digwyddiad critigol sy’n 

arwyddocaol i’w arfer addysgu a’i dysgwyr (Tripp, 1993). Nid yw digwyddiad critigol bob tro 

yn dod ag unrhyw beth newydd i arferion athrawon, ond mae’n ddefnyddiol ar gyfer 

cydnabod credoau cyfredol a newid nhw os oes angen (Soler, Craft a Burgess, 2001). Bydd 

yr astudiaeth achos hon yn ceisio rhoi mewnwelediad i addysg plant ifanc a strategaethau 

addysgu sy’n gysylltiedig â gofynion y Cwricwlwm newydd yng Nghymru. 

 

Arsylwi 

Canolbwyntiodd yr astudiaeth achos hon ar Ysgol Gynradd cyfrwng Cymraeg yng Ngorllewin 

Cymru. Mae 142 o ddisgyblion yn mynychu’r ysgol hon ac mae llawer o’r ddisgyblion yn byw 

mewn gartrefi di-gymraeg (Estyn, 2019). Mae’r canran o blant sy’n cael prydiau bwyd ysgol 

am ddim yn eithaf isel (Estyn, 2019). Llwyddodd yr ysgol i dderbyn datganiad da ym mhob 

agwedd yn ôl arolwg Estyn ac un o gryfderau’r ysgol oedd sicrhau bod pob disgybl yn 

gwneud cynnydd (Estyn, 2019). 

Cafodd yr ymchwil eu cynnal mewn dau ddosbarth Cyfnod Sylfaen; dosbarth derbyn a 

dosbarth dau. Arsylwyd pedwar gwers a gwelir y rhain yn yr atodiadau (Gweler atodiad, T. 

12, 13, 14, 17, 18, 19, 22, 23, 25, 26). Cwblhawyd pedair taflen BWA i adfyfyrio ar yr 

arsylwadau a’r digwyddiadau critigol yma (Gweler atodiad, T. 15, 16, 20, 21, 24, 27). Yn 

benodol, canolbwyntir ar ddigwyddiad critigol yn ymwneud a Plentyn A ac Athrawes A yn 

nosbarth dau yn unig (Gweler atodiad, T. 15, 16). 

Wrth gynnal yr astudiaeth achos, roedd angen cadw at ganllawiau moeseg. Yn ôl BERA 

(2018) rhaid i ymchwilwyr cadw enw sefydliadau, plant, a staff yn anhysbys a chyfrinachol 

drwy gydol yr ymchwil. Defnyddiwyd ffugenwau, megis Athrawes A a Plentyn B, i gydnabod 

yr holl gyfranogwyr a chadw at y canllawiau moeseg yn ystod yr astudiaeth achos hon.   

 

Methodoleg 

Mae astudiaeth achos yn ddull ymchwil sydd yn caniatáu ymchwilwyr i ddarganfod data 

mewn cyd-destun go iawn (Cohen, Manion a Morrison, 2007; Punch, 2009; Thomas, 2011). 

Gall astudiaeth achos canolbwyntio ar unigolyn, digwyddiad, neu gymuned benodol (Cohen, 

Manion a Morrison, 2007; Thomas, 2011). Yn wahanol i ymchwil arolwg, mae ymchwilwyr yn 

gallu casglu data manwl a chofleidio digwyddiadau annisgwyl er mwyn dod i gasgliad 

unigryw a chyfannol (Cohen, Manion a Morrison, 2007; Thomas, 2011).  

Er hynny, mae astudiaethau achos yn cael ei beirniadu am fod yn anodd cyffredinoli i’r 

boblogaeth ehangach (Cohen, Manion a Morrison, 2007; Punch, 2009; Thomas, 2011). Gan 

fod y mwyafrif o astudiaethau achos yn canolbwyntio ar un achos yn unig ac yn defnyddio 

sampl bach o gyfranogwyr, nid yw’n bosib cyffredinoli bob tro (Punch, 2009). Er enghraifft, 

nid yw astudio un digwyddiad critigol yn gynrychiadol gyda sefyllfaoedd bob dydd (Cohen, 

Manion, Morrison, 2007). 

Ar y cyfan, nid cyffredinoli data yw prif bwrpas astudiaeth achos, ond gwerth yr ymchwil ar 

gyfer adeiladau ar ddealltwriaeth flaenorol (Punch, 2009; Thomas, 2011). Mae digwyddiadau 

critigol yn caniatáu athrawon i gasglu data manwl a ddisgrifiadol ar gyfer adfyfyrio ar arferion 

addysgu (Joshi, 2018). Am y rheswm yma, defnyddiwyd astudiaeth achos a digwyddiad 

critigol i archwilio addysg plant ifanc yng Nghymru.      

Mae’r mwyafrif o astudiaethau achos yn defnyddio dulliau ansoddol i gasglu data (Punch, 

2009). Mae dulliau ymchwil ansoddol yn dda ar gyfer casglu i egluro ffenomenau (Cohen, 

Manion a Morrsion, 2007). Yn wahanol i ddulliau meintiol, rydym yn gallu casglu esboniadau 

unigryw yn hytrach na data rhifiadol sy’n fwy priodol mewn astudiaethau achos (Punch 

2009). Am y rheswm yma, penderfynwyd ar y dull o arsylwi. 

Mae arsylwi yn ddull addas ar gyfer darganfod sut mae plant yn dysgu ac ymddwyn mewn 

amgylchedd dysgu (Sharman, Cross a Vennis, 2007; Llywodraeth Cynulliad Cymru, 2008). 

Mae arsylwi lled-strwythuriedig yn caniatáu i ymchwilwyr fod yn hyblyg, o gymharu ag 

arsylwi strwythuredig (Sharp, 2012).  

Yn yr achos yma, roedd arsylwi lled-strwythuriedig yn addas ar gyfer cofnodi nodiadau 

arsylwi i mewn i dempled oedd wedi cael eu paratoi cyn arsylwi. Yn ogystal, roedd 

hyblygrwydd ar gyfer canfod digwyddiadau critigol, gan fod Joshi (2018) yn nodi eu bod yn 

debygol o fod yn ddigwyddiadau annisgwyl. 

Ymhellach, gall arsylwi anghyfranogol fod yn fuddiol ar gyfer gwylio o bell a chasglu ystod 

eang o ddata, ond ni all rhoi mewnwelediad llawn i'r hyn y mae'r data'n ei olygu, megis 

arsylwi cyfranogol (Punch, 2009; Sharp, 2012). Gan dderbyn hynny, defnyddiwyd arsylwi 

cyfranogol i dderbyn darlun mwy cyfannol o’r ddigwyddiadau yn ystod y gwersi. 

Ysgrifennwyd nodiadau yn ystod arsylwi'r gwersi, gan fod Sharp (2012) yn awgrymu ei bod 

yn ffordd hawdd o gofnodi digwyddiadau critigol o gymharu â defnyddio rhestr wirio. Yn 

ogystal â hyn, mae’n helpu i osgoi rhagfarn ymchwilwyr, gan mae’n lleihau’r peryg o 

ddefnyddio’r cof i ddisgrifio’r wybodaeth (Sharp, 2012). 

Yn olaf, roedd angen cofio i osgoi effaith Hawthorne, sy'n digwydd pan fydd cyfranogwyr yn 

newid eu hymddygiad oherwydd bod ymchwilydd yn arsylwi arnynt (Suter, 2012). Dilynwyd 

cyngor Suter (2012) drwy aros yn naturiol wrth arsylwi, er mwyn lleihau’r risg. I grynhoi, 

defnyddiwyd cyfuniad o arsylwi lled-strwythuriedig a chyfranogol i ganfod pedwar digwyddiad 

critigol.  

 

Pedwar Diben  

Darganfuwyd un digwyddiad critigol wrth arsylwi Plentyn A yn creu siâp 3D yn nosbarth 

blwyddyn 2. Er bod Athrawes A wedi esbonio cyfarwyddiadau clir ar gyfer creu’r siâp, roedd 

Plentyn A yn credu bod e methu gwneud y dasg (Gweler atodiad, T. 15). I ddarganfod y 

mathau o ddysgwyr sydd angen datblygu mewn ysgolion cynradd heddiw, bydd y 

digwyddiad critigol hwn yn cael ei werthuso â gweledigaeth yr Athro Graham Donaldson o’r 

pedwar diben. 

Cyhoeddodd yr Athro Graham Donaldson adroddiad yn seiliedig ar Cwricwlwm cyfredol 

Cymru a'r trefniadau asesu yn 2015. Argymhellodd Donaldson (2015) bod angen creu 

fframwaith newydd yn seiliedig ar bedwar diben, deuddeg egwyddor addysgeg, tair elfen 

drawsgwricwlaidd, a meysydd dysgu a phrofiad. O ganlyniad, lluniwyd Cwricwlwm newydd i 

Gymru yn 2019.  

Mae’r pedwar diben yn wraidd i’r Cwricwlwm newydd ac yn yr astudiaeth achos hon tynnir 

ffocws penodol at y diben sy’n anelu at feithrin dysgwyr uchelgeisiol a galluog. Un o 

nodweddion allweddol y diben hwn yw sicrhau bod pob plentyn yn cael ei herio'n briodol a'i 

fod yn gallu gwneud defnydd llawn o'i botensial (Donaldson, 2015). 

Wrth edrych yn ôl ar y digwyddiad critigol, roedd yn amlwg bod creu siâp 3D yn her i Plentyn 

A (Gweler atodiad, T, 15). Roedd yr her yn gyfle i ddatblygu sgiliau meddwl a datrys 

problemau gan fod angen i’r plant weithio’n annibynnol. Mae'r sgiliau a nodwyd uchod yn 

hanfodol ar gyfer helpu plant i gymryd cyfrifoldeb dros eu dysgu a dod yn ddysgwyr gydol 

oes (Donaldson, 2015; Llywodraeth Cymru, 2019a).  

Er gwaethaf hyn, ni lwyddodd Plentyn A i gyflawni'r amcanion dysgu (Gweler Atodiad, T. 15). 

Wrth wynebu problem, penderfynodd Plentyn A siarad â chyfoedion a pheidio â dychwelyd 

i'r dasg (Gweler Atodiad, T. 15). Mae’r ffaith bod hwn wedi digwydd yn mynd yn erbyn 

nodwedd y diben. Dylid annog plant i osod safonau uchel ar gyfer eu hunain a dyfalbarhau 

yn wyneb her yn hytrach na’u hosgoi (Donaldson, 2015; Llywodraeth Cymru, 2019a).  

Er mwyn pwysleisio hyn, dywed Dweck (2006) bod angen i blant ddysgu sut i ailfeddwl 

sefyllfaoedd a llunio strategaethau newydd pan ydynt yn wynebu her. Yn ogystal, mae Estyn 

(2017) yn awgrymu dylai athrawon cynnwys disgyblion blwyddyn 2 mewn penderfyniadau 

sy’n ymwneud a’u camau dysgu nesaf, er mwyn hyrwyddo annibyniaeth yn yr ystafell 

ddosbarth.   

Wrth dynnu’r dadleuon i gyd at ei gilydd, credir Donaldson (2015) bod sgiliau meddwl, datrys 

problemau a’r gallu i weithio drwy heriau yn bwysig ar gyfer datblygu dygwyr uchelgeisiol a 

galluog. Pan fydd athrawon yn creu cyfleodd i ymarfer y sgiliau uchod mae’n gallu helpu 

plant i gymryd cyfrifoldeb dros ddysgu eu hunan (Estyn, 2017). I gloi, mae awgrym bod 

angen athrawon i fod yn ymwybodol o’r rhwystrau sy’n gallu effeithio ar allu plant i gyrraedd 

eu potensial. 

 

Adolygiad o’r llenyddiaeth 

Mae adolygu’r llenyddiaeth yn ffordd dda o ddarganfod mwy o wybodaeth am y rhwystrau 

posib sydd tu ôl i ddigwyddiad critigol (Tripp, 1993). Yn yr astudiaeth achos hon, mae'r 

digwyddiad critigol yn sbarduno meysydd sy'n seiliedig ar ddamcaniaethau datblygiadol 

plant, addysgeg y Cyfnod Sylfaen a meddylfryd twf. Trafodir y tri maes hyn mewn perthynas 

â'r digwyddiad critigol er mwyn deall sut i gefnogi a gwella profiadau dysgu plant ifanc. 

Y pwynt cyntaf i fynd i'r afael ag ef yw'r damcaniaethau tu ôl i ddatblygiad plant ifanc. Un o'r 

damcaniaethwyr mwyaf dylanwadol ym maes datblygiad dynol yw seicolegydd Jean Piaget 

(Pritchard, 2017). Credai Piaget fod plant yn dilyn pedwar cyfnod datblygol a bod hyn yn 

digwydd dros wahanol oedrannau (Siencyn, 2008). Mae'n dechrau gyda'r cyfnod 

synhwyraidd-symudol (0 - 2 flynedd), yna'r cyfnod cynweithredol (2 - 7 mlynedd), y cyfnod 

gweithrediadau diriaethol (7 - 11 mlynedd), ac yn olaf i’r cyfnod gweithrediadau ffurfiol o 11 

mlynedd ymlaen (Davenport, 1994). 

Ymhellach, nododd Piaget fod plant yn dysgu'n annibynnol ym mhob un o'r cyfnodau 

datblygol hyn trwy ddysgu'n uniongyrchol gyda'r amgylchedd cyfagos (Pritchard, 2017). Wrth 

i Piaget arsylwi plant yn ystod ei ymchwil, daeth i gredu bod dysgu yn broses ymarferol a 

bod plant yn adeiladu ar eu profiadau trwy greu sgemâu yn eu hymennydd (Davenport, 

1994). Dim ond wrth i'r sgemâu hyn gryfhau y bydd plant yn symud ymlaen trwy'r cyfnodau 

datblygu ac felly roedd Piaget yn gweld datblygiad plant fel proses o gyfnodau sefydlog 

(Siencyn, 2008).    

Yn wahanol i Piaget, credai Lev Vygotsky fod datblygiad plant yn broses gymdeithasol a 

chynigodd fodel o’r enw’r parth datblygol procsimol (Blake and Pope, 2008). Y parth hwn 

yw'r pellter rhwng lefel gychwyn y plentyn a'r hyn sydd angen i'r plentyn gwybod (Siencyn, 

2008). Credai Vygotsky bod angen cymorth oedolyn neu blant mwy galluog er mwyn symud 

dysgu ymlaen o fewn y parth hwn (Pritchard, 2017).  

Fel Piaget, credai Vygotsky fod plant yn ddysgwyr gweithredol, ond adeiladodd ar y syniad 

hwn trwy ddweud bod angen i blant derbyn cymorth wrth oedolyn galluog, er mwyn cyrraedd 

lefelau meddwl uwch (Pritchard, 2017). Mae rôl yr oedolyn yn cael ei bortreadu fel 

sgaffaldiwr wrth i Vygotsky awgrymu bod angen iaith a heriau priodol ar gyfer adeiladu ar 

wybodaeth flaenorol y plant (Siencyn, 2008). 

Mae'n amlwg trwy gymharu Piaget a Vygostky eu bod yn rhannu gwahanol safbwyntiau am 

ddatblygiad plant. Gellir cytuno i raddau gyda Piaget, ond mae llawer o ymchwilwyr wedi 

cwestiynu priodoldeb eu methodoleg wrth ymchwilio a'i feirniadu am esgeuluso'r dylanwadau 

cymdeithasol ar ddatblygiad plant (Davenport, 1994). Ar y cyfan, mae gwaith Piaget wedi 

derbyn fwy o feirniadaeth wrth gymharu â Vygotsky (Blake a Pope, 2008). 

Fodd bynnag, mae'r ddwy ddamcaniaeth wedi dylanwadu ar ein system addysg gyfredol ac 

ystyrir bod y ddwy yn bwysig wrth helpu plant i lwyddo (Blake a Pope, 2008). Er enghraifft, 

mae cyfnodau allweddol y Cwricwlwm Cenedlaethol yn adlewyrchu cyfnodau datblygol 

Piaget ac mae syniad Vygotsky o scaffaldu dysgu yn rhan o fframwaith y Cyfnod Sylfaen 

(Siencyn, 2008). O ystyried y dadleuon hyn, mae awgrym bod angen sicrhau cydbwysedd 

rhwng addysgu uniongyrchol a chyfleoedd ar gyfer chwarae rhydd, er mwyn helpu plant 

cyrraedd eu potensial llawn.  

Yn wyneb hyn, creuwyd y Cyfnod Sylfaen ar gyfer plant hyd at saith oed yng Nghymru. Prif 

fwriad y Cyfnod Sylfaen yw gofalu am les plant a chynyddu eu mwynhad tuag at ddysgu 

(Llywodraeth Cymru, 2015). Mae'r addysgeg yn hyrwyddo dysgu ymarferol trwy chwarae ac 

arbrofi, yn ogystal â gweithgareddau a gyfarwyddir gan ymarferwyr addysg (Siencyn, 2008; 

Llywodraeth Cymru, 2015). Y nod terfynol yw datblygu plant galluog, annibynnol ac iach 

(Llywodraeth Cymru, 2015). 

Ar y cyfan, mae’r dystiolaeth yn dangos bod y Cyfnod Sylfaen wedi cael effaith cadarnhaol 

ar lwyddiant, lles ac agwedd plant ers iddo gael eu gweithredu (Taylor, Rhys, Waldron, 

Davies, Power, Maynard, Moore, Blackaby a Plewis, 2015; Estyn, 2017). Ymhellach, mae 

addysgeg y Cyfnod Sylfaen yn llifo mewn i’r Cwricwlwm newydd er mwyn cefnogi datblygiad 

plant a phobl ifanc (Llywodraeth Cymru, 2019a).   

O ran y digwyddiad critigol, roedd angen i Plentyn A mynd i’r afael a her yn annibynnol drwy 

archwilio â gwahanol ddefnyddiau er mwyn cwblhau’r dasg (Gweler atodiad, T.15). Mae hyn 

yn unol ag addysgeg y Cyfnod Sylfaen, yn ogystal â syniad Piaget o ddysgu wrth arbrofi 

gyda’r amgylchedd. Ymhellach, mae damcaniaeth Vygostsky yn dod yn amlwg wrth i 

Athrawes A esbonio gyfarwyddiadau’r dasg i’r disgyblion. Ond er bod addysgeg y Cyfnod 

Sylfaen a’r ddwy ddamcaniaeth yn bresennol yn ystod y digwyddiad critigol yma, nid oedd 

Plentyn A yn credu bod e’n gallu cyflawni’r dasg. 

Y farn gyffredinol heddiw i’w bod meddylfryd yn gallu dylanwadu ar agweddau plant tuag at 

ddysgu. Arweinydd y maes hwn yw Dr Carol Dweck sydd yn credu bod gan blant naill ai 

feddylfryd sefydlog neu feddylfryd twf (Dweck, 2006; Dweck, 2017). Meddylfryd twf yw pan 

fydd plant yn credu y gellir datblygu eu deallusrwydd (Dweck, 2006; Dweck, 2017). Bydd y 

plant hyn yn mwynhau mynd i'r afael â heriau ac yn parhau yn eu hymdrechion, er gwaethaf 

methiant (Dweck, 2006; Dweck, 2017). 

Gyferbyn a hyn yw’r meddylfryd sefydlog sydd yn digwydd pan fydd plant yn credu bod 

deallusrwydd yn statig (Dweck, 2006; Dweck; 2017). Yn wahanol i blant â meddylfryd twf, 

bydd y plant yma yn osgoi heriau, yn casáu methiant, yn rhoi’r gorau i dasg yn gyflym ac fel 

arfer yn cyflawni llai dros y tymor hir (Dweck, 2006; Dweck; 2017). Ar y cyfan, y meddylfryd 

twf sydd yn cael y sylw gan fod Dweck (2006) yn pwysleisio mai’r meddylfryd hwn sy’n 

arwain at fwy o lwyddiant. 

Er bod tystiolaeth i ddangos bod plant ifanc yn datblygu’r ddau feddylfryd yma yn gynnar yn 

ei fywyd, nid oes digon o ymchwil ar yr effaith mae’r meddyliau cynnar hyn yn cael ar 

lwyddiant plant wrth iddynt dyfu’n henach (Dweck, 2017). Ar yr un pryd, dylid nodi bod 

tystiolaeth gwan yn cefnogi’r syniad bod meddylfryd twf yn arwain at fwy o gynnydd 

academaidd (Sisk, Burgoyne, Sun, Butler, Macnamara, 2018).  

 



ECAD6007-C                                  Rhif Myfyriwr: 1200504 
 

Tudalen 6 
 

Yn ddiweddar, cyhoeddodd Sisk et al (2018) astudiaeth meta ddadansoddiad yn ymwneud 

ag effaith meddylfryd twf a chyflawniad plant. Dangosodd yr astudiaeth mai dim ond canran 

fach o fyfyrwyr oedd wedi gwneud cynnydd enfawr wrth weithredu'r meddylfryd twf, a bod y 

mwyafrif o’r myfyrwyr hyn yn dod o gefndiroedd difreintiedig (Sisk et al, 2018). Er mai dim 

ond sampl fach o blant difreintiedig oedd yn rhan o'r astudiaeth hon, mae'r dystiolaeth yn 

awgrymu bod meddylfryd twf dim ond yn effeithiol gyda grwpiau penodol o blant yn unig. 

Gan edrych yn agosach ar ddibynadwyedd y ddadl, roedd ymchwil Dweck (2006) a Sisk et al 

(2018) wedi cael ei hadolygu gan gymheiriaid. Wrth i ddibynadwyedd ymchwil gynyddu wrth 

gael ei wirio gan sawl ymchwilydd (Punch, 2009), mae'r ddau felly'n gyfartal yn yr elfen hon. 

O ganlyniad, bydd angen mwy o ymchwil yn y dyfodol i ddod i gasgliad cadarn ynghylch 

effeithiolrwydd meddylfryd twf.  

Wrth gysylltu'r wybodaeth hon â'r digwyddiad critigol, mae'n bosib bod Plentyn A wedi 

ymddangos meddylfryd sefydlog, gan fod e’n credu bod e methu gwneud y dasg. Er hyn, 

gan fod ymchwil Sisk et al (2018) yn awgrymu nad yw gweithredu meddylfryd twf bob amser 

yn cynyddu cyrhaeddiad pob plentyn, efallai nid y meddylfryd sefydlog oedd wedi atal 

Plentyn A rhag cwblhau’r dasg. O ystyried y dadleuon hyn, mae awgrym bod angen ystyried 

anghenion unigol bob plentyn, yn hytrach na chymryd yr agwedd bod un strategaeth yn 

addas ar gyfer pawb yn y dosbarth. 

Ni raid chwilio ymhell i ganfod tystiolaeth i gytuno efo’r awgrym yma, gan fod Hattie (2012), 

Donaldson (2015), Estyn (2018) a Llywodraeth Cymru (2019a) yn cytuno bod e’n arfer dda i 

athrawon dewis a dethol dulliau addysgu, er mwyn cwrdd ag anghenion amrywiol y plant. Er 

enghraifft, mae Donaldson (2015) yn awgrymu deuddeg egwyddor addysgeg ar gyfer 

hyrwyddo addysgu effeithiol. Bydd y wybodaeth hyn yn holl bwysig wrth ystyried y rhan 

nesaf o’r astudiaeth achos wrth feddwl am gamau nesaf i Plentyn A wrth ddilyn ymlaen o’r 

digwyddiad critigol. 

I grynhoi, mae fframwaith y Cyfnod Sylfaen yn adlewyrchu damcaniaethau Piaget a 

Vygotsky trwy annog cydbwysedd rhwng addysgu’n uniongyrchol a dysgu trwy brofiad. Er 

nid oes llawer o dystiolaeth i gefnogi bod meddylfryd twf yn arwain at fwy o lwyddiant, mae 

dal yn cael ei adnabod fel elfen bwysig o ran datblygiad plant. I gloi, mae’r holl lenyddiaeth 

yn awgrymu bod dysgu yn broses weithredol a chymdeithasol a bod angen defnyddio amryw 

o ddulliau addysgeg i gwrdd ag anghenion pob plentyn. 

 

Adfyfyrio, gwerthuso a’r camau nesaf 

Erbyn hyn, mae’r digwyddiad critigol wedi cael ei feirniadu’n gritigol yn erbyn gweledigaeth y 

Cwricwlwm newydd a’r llenyddiaeth berthnasol. Nesaf, dywed Tripp (1993) bod angen tynnir 

holl wybodaeth at ei gilydd cyn dod i gasgliad. Pwrpas yr adran yma yw adfyfyrio ar yr hyn 

sydd wedi cael ei ddysgu wrth werthuso’r digwyddiad critigol. 

Yn ystod yr astudiaeth achos hon, defnyddiais fframwaith Borton (1970) i adfyfyrio ar y 

digwyddiad critigol. Mae’r fframwaith hwn yn canolbwyntio ar dri chwestiwn penodol ac yn 

helpu ymarferwyr i adfyfyrio ar yr hyn sy’n bwysig (Grigg, 2016). Yn gyntaf, rhaid darganfod 

beth ddigwyddodd (Borton, 1970; Grigg, 2016). 

Defnyddiais fodel Beirniad Wedi Adfyfyrio (BWA) i gofio beth ddigwyddodd (Gweler atodiad, 

T. 15, 16). Cofiais Plentyn A yn dweud bod e methu gwneud y dasg a bod e ddim wedi 

llwyddo i gwblhau’r dasg erbyn diwedd y wers (Gweler atodiad, T. 15). Ar y pryd, roeddwn i 

eisiau deall pam oedd Plentyn A yn teimlo fel hyn ac roeddwn i’n awyddus i ddarganfod 

strategaeth i helpu Plentyn A chwblhau’r dasg. 

Am y rheswm yma, symudais ymlaen i adfyfyrio ar yr hyn y gallwn ei ddysgu o’r digwyddiad 

critigol. Roedd hyn yn cyfateb i ail gam y fframwaith myfyrio, wrth i Borton (1970) bwysleisio 

bod angen ystyried arwyddocâd y digwyddiad ar gyfer y dyfodol. Penderfynais ymchwilio’r 

ffordd orau i gefnogi datblygiad plant ifanc trwy ddarllen llenyddiaeth oedd yn berthnasol i’r 

digwyddiad critigol.   

Dysgais am un o’r pedwar diben wrth i Donaldson (2015) argymell yr angen i ddatblygu 

dysgwyr uchelgeisiol a galluog. Cytunwyd Dweck (2006) ac Estyn (2017) gyda hyn wrth 

iddynt awgrymu fod angen darparu cyfleoedd i blant i fynd i’r afael a heriau ac ymarfer y sgil 

o ddatrys problemau. Gan dderbyn hynny, edrychais yn ddyfnach ar lenyddiaeth oedd yn 

gysylltiedig â datblygu dygwyr gydol oes. 

Dysgais fod fframwaith y Cyfnod Sylfaen yn ceisio datblygu dysgwyr annibynnol a hyderus a 

bod Dweck (2017) yn annog y weithred o feddylfryd twf i helpu plant datrys problemau. Gan 

ystyried hyn i gyd, rydw i wedi dod i’r casgliad bod athrawon, cyfoedion, meddylfryd, a’r 

amgylchedd dysgu yn gallu dylanwadu ar allu plant ifanc i ddatblygu’n ddysgwyr uchelgeisiol 

a galluog. 

Wrth dynnu tua’r terfyn, cam olaf y fframwaith myfyrio yw penderfynu beth gall digwydd 

nesaf  (Borton, 1970; Grigg, 2016). Gan fy mod i’n credu bod datrys problem wedi bod yn 

her i Plentyn A yn ystod y dasg, hoffwn ganolbwyntio ar ddatblygu’r sgil hwn fel y cam nesaf.   

Bydd y cam hwn yn cwrdd â gofynion y Cwricwlwm newydd, gan fod Llywodraeth Cymru 

(2019a) yn rhoi pwyslais ar ddatblygu sgiliau ehangach, megis datrys problemau, ar draws y 

meysydd dysgu.    

Yn gyntaf, gall athro helpu plant i ddatblygu sgiliau meddwl a datrys problemau trwy egluro a 

dangos i blant sut i gyflawni tasg (Wallace, Maker, Cave a Chandler, 2004; Rosenshine, 

2012). Mae dangos esiampl o dasg yn caniatáu athrawon i gyflwyno strategaethau meddwl a 

sgaffaldio dysgu, wrth i blant ddysgu sut i ddatrys problemau cam wrth gam (Wallace et al, 

2004; Rosenshine, 2012). 

Yn ail, gall athrawon annog plant i ofyn cwestiynau er mwyn hybu meddylfryd twf. Mae 

cwestiynu yn caniatáu plant i gasglu gwybodaeth newydd a'i chysylltu â gwybodaeth 

flaenorol i adeiladu ar eu dysgu (Cremin a Burnett, 2018). Credir bod y strategaeth yma yn 

fan cychwyn da ar gyfer datrys problemau, gan fod e’n annog plant i fagu hyder wrth iddynt 

ddechrau gymryd cyfrifoldeb am dysgu eu hunain (Nottingham a Nottingham, 2019). 

Wrth gymharu’r strategaethau hyn, mae’n amlwg bod y ddau yn cryfhau damcaniaeth 

Vygotsky, gan fod rôl yr oedolyn yn cael ei defnyddio i helpu’r plentyn i ennill sgil newydd. 

Ymhellach, mae’r strategaethau yn cysylltu efo’r pedwar diben, gan fod Donaldson (2015) yn 

nodi pwysigrwydd sgiliau datrys problemau a chwestiynu, wrth ddatblygu dysgwyr 

uchelgeisiol a galluog. Teimlaf byddai’r strategaethau hyn yn gallu fod yn fuddiol ar gyfer 

symud y dysgu ymlaen. 

Ar y cyfan, credaf fod fframwaith Borton (1970) yn ddefnyddiol ar gyfer adfyfyrio ar y 

digwyddiad critigol. Dysgais fod plant yn aml yn wynebu heriau wrth ddysgu a bod angen i 

mi ystyried, sut i helpu plant i ddatrys problemau fel athrawes dan hyfforddiant. Yn olaf, 

teimlais bod esbonio, modelu, a hybu cwestiynu yn yr ystafell ddosbarth yn gallu bod yn 

strategaethau addas ar gyfer datblygu sgiliau datrys problemau a dysgwyr gydol oes. 

Yn y dyfodol, hoffwn sicrhau fy mod i’n rhoi cynnig ar y dulliau hyn, os yw'n briodol ar gyfer 

datblygu dysgu’r disgyblion. Gan fod disgwyl i athrawon fod yn ddysgwyr gydol oes 

(Llywodraeth Cymru, 2019b), byddaf hefyd yn parhau i ymchwilio ac adfyfyrio ar 

ddamcaniaethau dysgu, er mwyn dod o hyd i fwy o strategaethau sy’n addas ar gyfer plant 

ifanc heddiw. 

 

Casgliadau  

Pwrpas yr astudiaeth achos hon oedd dadansoddi digwyddiad critigol a arsylwyd yn ysgol 

gynradd. Teimlais fod arsylwi yn ddull da o ganfod digwyddiadau critigol mewn ystafelloedd 

dosbarth. Llwyddais i ddarganfod nifer o ddigwyddiadau critigol yn ystod arsylwadau, ond 

credaf y byddai wedi bod yn ddefnyddiol siarad â'r athrawes ddosbarth ar ôl yr arsylwadau, 

er mwyn cael dealltwriaeth ddyfnach o'r plentyn fel dysgwr. 

Mae cydweithredu rhwng athrawon mewn ysgol yn cael ei ystyried yn arfer effeithiol gan ei 

fod yn caniatáu i athro adeiladu ar wybodaeth a allai fod o fudd i ddysgwyr (Llywodraeth 

Cymru, 2019b). Serch hynny, llwyddais i ddatblygu fy nealltwriaeth o ddatblygiad plant, 

meddylfryd twf, ac egwyddorion addysgeg y Cyfnod Sylfaen wrth werthuso'r digwyddiad 

critigol gyda’r damcaniaethau a llenyddiaeth berthnasol. 

Mae Llywodraeth Cymru (2019b) yn cefnogi'r defnydd o ddull beirniadol ac yn annog 

athrawon i gymryd rhan mewn ymchwil ehangach. Credir bod gwaith ymchwil a myfyrio yn 

helpu athrawon i ddatblygu'n broffesiynol a dod o hyd i strategaethau addysgeg briodol ar 

gyfer eu dysgwyr (Llywodraeth Cymru, 2019b). Fel athro dan hyfforddiant, roeddwn i'n teimlo 

bod y dull hwn yn angenrheidiol wrth geisio dod o hyd i gamau nesaf i'r dysgwr yn y 

digwyddiad critigol. 

Wrth gynllunio ar gweithgareddau dysgu, rhaid i athrawon gofio ystyried y pedwar diben sy'n 

plethu trwy'r Cwricwlwm newydd (Llywodraeth Cymru, 2019a). Er bod fy nghamau nesaf yn 

seiliedig ar ddatblygu dysgwyr uchelgeisiol a galluog, credaf y byddai wedi bod yn 

ddefnyddiol ystyried y tri diben arall i wella'r profiad dysgu. 

Ar y cyfan, roedd yn ddiddorol cynnal astudiaeth achos ar ddigwyddiad critigol. Dysgais fod 

plant ifanc yn debygol o wynebu problemau yn yr ysgol a bod angen i athrawon deilwra eu 

strategaethau er mwyn helpu plant i oresgyn rhwystrau dysgu. Gall modelu gweithgareddau 

ac annog plant i ofyn cwestiynau fod yn strategaethau defnyddiol ar gyfer datblygu sgiliau 

meddwl a datrys problemau yn y dosbarth. Yn y dyfodol, hoffwn barhau â fy ymchwil i mewn 

i’r Cwricwlwm newydd a chreu cyfleloedd ar gyfer adyfyrio ar fy ymarfer addysgu fy hun. 

